
'Wikipedia'-ren beldur? 

ENTZIKLOPEDIA ASKEA. Boluntario anonimoek sorturiko entziklopedia erraldoiaren sinesgarritasuna zalantzan jarri dute, biografia faltsu bat tartean 


edu lartzanguren - DONOSTIA 

Itxuraz, Interneteko beste entziklopedia bat da Wikipedia. Gai baten inguruan informazioa lortu nahi izanez gero, hitz gakoa sartzen duzu , «euskaldunak», esaterako, eta artikulu bat ateratzen da berehala, eta dohainik. Sakonduz gero, ordea, Wikipedia giza esperimentu erraldoia dela ikusten da. Eraiki al daiteke giza jakinduriaren biltegi libre, bizi, doaneko eta erraldoi bat borondatezko elkarlanaren bidez? Gizakiak berez zintzoak direla pentsatzea eskatzen du egitasmoak, filosofoak bezala. Baina gizaki batzuk oso gaiztoak izan daitezkeela ikusi du entziklopediak azken asteotan. 

Duela ia bost urte sortu zen Wikipedia. Wiki deritzoten programetan oinarritzen da. Kode askeko softwarra da wiki bat, Interneten orriak sortu eta edonork aldatzeko moduan jartzeko. Izan ere, horrela funtzionatzen du entziklopediak. Gai batean jantzita dagoen edonork horren inguruko artikulua idazten du bertan, eta atzetik datozen bisitariek aukera dute informazioa aldatzeko, hobetzeko, luzatzeko edota ezabatzeko.Elur bola izugarria bihurtu da egitasmoa, batez ere ingelesezko bertsioan. 850.000 artikulu inguru daude dagoeneko, eta munduko entziklopediarik handiena da. Euskarazko bertsioa askoz txikiagoa da, jakina. Atzo 4.097 artikulu zituen. Jende askok gauza askotarako erabiltzen du Wikipedia, unibertsitatean ikerketan dabiltzanek edo etxeko lanak egiten ari diren haurrek. Arrakasta ikusita, galdera sortu da berehala: fidagarria al da Wikipedia-ko informazioa? 

Kennedytarren hiltzailea 

«Wikipedia tresna akasduna eta arduragabea da», idatzi zuen duela bi aste John Seigenthaler kazetariak, Robert Kennedy AEBetako fiskal nagusiaren laguntzailea izandakoak. Oso haserre dago 78 urteko Seigenthaler Wikipedia-rekin, berari buruzko artikulua deskubritu zuenetik. «[Seigenthalerrek] John eta Robert Kennedyren hilketekin zerikusia izan zuela pentsatu zen bolada batez, baina ez zuten inoiz ezer frogatu», zioen artikuluak. 

«Lau hilabetez, ustezko hiltzailetzat jo nau Wikipedia-k», kexatu zen Seigenthaler USA Today egunkarian argitaraturiko iritzi artikuluan. Kazetariak kontatu zuenez, berehala deitu zion Wikipedia-ren sortzaileari, Jimmy Walesi. Walesek esan zioenez, ez zegoen modurik jakiteko nork idatzi zuen biografia faltsua, Wikipediako boluntarioak anonimoak direlako. 

Euskaldunak tartean 

Wikipediaren sinesgarritasuna frogatzeko saio bat egin zuen Erresuma Batuko The Guardian egunkariak urriaren 24an. Hainbat gaitan aditu diren pertsonak Wikipedia-k horietaz diona aztertzen jarri zituen. Tartean zegoen Mark Kurlansky idazle estatubatuarra, The Basque History of the World liburuaren egilea. Aztertu beharreko artikuluak, nola ez, «Euskaldunak» zuen izenburua. 

Kurlanskyk hiru «arazo» aurkitu zituen testuan. Akitaniarrek euskararekin loturiko hizkuntza bat egiten zutela baieztatzen da, eta halakorik frogatuz gero harritu egingo litzatekeela idatzi zuen Kurlanskyk. Franco hil eta gero ETAk jarraitu zuela dio artikuluak, «nahiz eta euskaldunen aurkako jazarpena bukatu». Kurlanskyk Espainiak 1975. urtez geroztik eginiko eskubide bortxaketak nabarmendu zituen, besteak beste Egunkariaren itxiera. Artikuluak Nafarroa Euskal Herria ez balitz bezala agertzen du, Kurlanskyren aburuz, «Nafarroako iparraldea hizkuntzaz, arkitekturaz eta kulturaz lekurik euskaldunena izan arren». Kurlanskyk espainiarren protesta eragin zuen, eta «euskaldunen autonomia» nabarmendu zuen Espainiak Londresen duen enbaxadoreak, Carlos Mirandak, azaroaren 24an. 

Astelehenean argitu zen Siegenthalerren biografia faltsuaren misterioa. Banaketa enpresa bateko langile batek aitortu zuen txantxa egin nahi izan zuela kazetaria Kennedytarren hilketan nahastuz. 

Gertaerok eragina izan dute Wikipedia-n. Aurrerantzean artikulu idazleek erregistratu egin beharko dira orri berri bat sortu baino lehen, anonimotasuna galduta. «Wikipedia-ren hazkuntzaren abiada moteltzea da helburua», esan du Wales sortzaileak. Horrela, taldeko 600 boluntariok astia izango dute artikuluok aztertzeko, ingelesezkoak, behintzat. 

Haurtzaroko gaixotasunotatik indarturik ateratzea opatu diote entziklopedia askeari, gizatasunaren onberatasunean sinesten dutenek. 

